
Ներածություն 

Ժողովրդավարական օրենքներն ու կառույցները կարող են արդյունավետ 

գործել միայն ժողովրդավարության մշակույթի վրա հիմնված լինելու պարագայում։ 

Կրթությունն այս պարագայում առանցքային դեր ունի: 

Սույն աշխատանքի նպատակն է ուսումնասիրել, թե ժողովրդավարական 

մշակույթի կարողունակությունների մոդելն ինչպես կարող է կիրառվել կրթական 

չափորոշչի և ծրագրերի նախագծման ու կազմման գործընթացում՝ կրթակարգի 

բարեփոխումների պատասխանատուների կողմից. օրինակ՝ ինչպես կարելի է այն 

օգտագործել գործող կրթական չափորոշչի և ծրագրերի հաստատման և հետագա 

լրամշակման կամ նոր կրթական չափորոշչի ու ծրագրերի պլանավորման 

ընթացքում։ 

Կրթական չափորոշիչն ու ծրագրերը կարելի է ստեղծել տարբեր մեկնարկային 

կետերից, օրինակ, թե ինչ գիտելիք պետք է ուսուցանվի կամ ինչ կարողունակություն 

(կոմպետենցիա) պետք է յուրացվի։ 

Աշխատանքը բաղկացած է երկու գլխից, ներածությունից, եզրակացությունից, 

իսկ ամենավերջում ներկայացվում է օգտագործված գրականության ցանկը:   

Գլուխ Առաջին 

Կրթական չափորոշիչների մշակումը ժողովրդավարական 

երկրներում 

Կրթական չափորոշիչը և ծրագրերը նախագծելիս և կազմելիս առանցքային 

հարցը հետևյալն է՝ ո՞վ է սահմանում կրթական չափորոշիչը/ծրագիրը/ուս. պլանը։ 

Երբ կրթության ոլորտում որոշումների կայացումը կենտրոնացված է, ապա 

կրթական չափորոշիչը/ծրագիրը՝ որպես «ուսումնառության պլան» որոշվում է 

կրթության ոլորտում պետական լիազոր մարմնի և նրա նշանակած մարմինների 

կողմից։ Իսկ երբ որոշումների կայացման գործընթացն ապակենտրոնացված է, ապա 

տվյալ հաստատությունը և ուսուցիչներն են որոշում կրթական ծրագրի 

բովանդակությունն ու նպատակները (օր.՝ դպրոցահեն կրթական ծրագիր) 

ԺՄԿ մոդելում սահմանված են այն արժեքները, վերաբերմունքները, 

հմտությունները, գիտելիքն ու քննադատական ընկալումը, որոնք անհատին պետք են 

«ժողովրդավարական մշակույթի/հասարակության/ խմբի» ակտիվ մասնակիցը 

լինելու համար։ Այն ուղեկցվում է կարողունակությունների (կոմպետենցիաներ) 

մակարդակները նկարագրող բնութագրիչներով (տե՛ս Շրջանակի 2-րդ հատորը)։ Այս 

բնութագրիչները վերաբերում են միայն այն արժեքներին, վերաբերմունքներին, 

հմտություններին, գիտելիքին և ընկալմանը, որոնք հնարավոր է սովորել, սովորեցնել 

ու գնահատել։ Երիտասարդները կարող են այս կարողունակությունները ձեռք բերել 

ինֆորմալ/ցկյանս կրթությամբ՝ իրենց կենսափորձի և այն հասարակության 

փորձառության միջոցով, որտեղ ապրում են։ Դրանք նաև կարելի է սովորել ֆորմալ և 

ոչ ֆորմալ կրթության միջոցով՝ ուսուցչի կամ ուսումնական օգնականի 

աջակցությամբ։ Այս վերջինի պարագայում ուսուցիչներից և օգնականներից 

ակնկալվում է համակարգված և սկզբունքային եղանակով սովորելու 

հնարավորությունների ընձեռում։ ԺՄԿ մոդելը կարելի է օգտագործել պլանավորելու, 

վերլուծելու և առկա պլաններն ու, մասնավորապես, այդ պլաններով նախատեսված 

կրթական վերջնարդյունքները և դրանց իրագործումը ստուգելու համար։ Այն 

կրթական վերջնարդյունքները, որոնց սովորողը պետք է հասնի, կարելի է 

համեմատել կարողունակությունների բնութագրիչների և դրանց 

համապատասխանող վարքագծերի հետ։ Կարողունակությունների բնութագրիչները 

կարելի է գործածել ֆորմալ և ինֆորմալ գնահատման ընթացքում՝ յուրացված 

կրթական վերջնարդյունքները պարզելու համար։ Ի լրումն գործող կրթական 

չափորոշչի և ծրագրերի կիրառման՝ մոդելը կարելի է գործածել կրթական ծրագրի 

առանձին բաղադրիչներն ու նոր կրթական չափորոշչով և ծրագրերով ակնկալվող 

կրթական վերջնարդյունքները նախորոշելու համար՝ համապատասխանաբար 

ուշադրություն դարձնելով դրանց իրականացմանն ու գնահատմանը։ 

ԺՄԿ մոդելն, ըստ էության, լավագույնս կիրառվում է կարողունակությունների 

վրա հիմնված կրթական ծրագրերում։ Այս մոտեցման պարագայում կրթական 

ծրագրի նախագծի/կառուցվածքի կենտրոնում ուսումնառությունն է. այսինքն՝ 

սովորողներն են կրթական ծրագրի բաղադրիչների ընտրության առանցքում։ Հարկ է, 

որ կրթական ծրագրերը նախագծողները կրթական ծրագրի բաղադրիչներն ընկալեն, 

ընտրեն ու ձևակերպեն այնպես, որ ապահովեն կրթակարգային մոտեցման, 

կրթական ծրագրի ու ուսումնական պրակտիկաների շաղկապվածությունը։ 

Եվրոպայի խորհուրդը խթանում է ժողովրդավարական քաղաքացիության ակտիվ 

ուսումնառությունը: Այդուհանդերձ, Շրջանակից չի ենթադրվում կրթակարգային 

որևէ մոտեցման խթանում։ Կարողունակությունները կախված են համատեքստից 

(անհատի կարողունակությունները զարգանում են և անհրաժեշտ են տարբեր 

իրավիճակներում՝ տարբեր համադրությամբ), ժամանակից (անհատի 

կարողունակությունները զարգանում են ժամանակի ընթացքում) և իրավիճակից 

(անհատի կարողունակությունները պետք է փոխանցվեն տարբեր իրավիճակներ)։ 

Սովորողների ներքին ռեսուրսներն ու նրանց կարողունակությունները կարող են 

տարբեր լինել և տարբեր համատեքստերում տարբեր կերպ դրսևորվել։ Սա 

նշանակում է, որ կրթական ծրագրի (ուսումնական պլանի իմաստով) 

բովանդակության ընտրության մի չափանիշ կարող է լինել այդ ուսումնական 

պլաններում առօրյա՝ իրական խնդիրների արտացոլումը ու այդ պլանների սերտ 

կապը տվյալ խնդիրներին։ Ավելին, ժողովրդավարական մշակույթներում 

անհատները հաճախ իրենց կարողունակություններն իրացնում են այլոց հետ 

շփվելիս և այս առումով կարևոր է «լեզվի իմացություն և քննադատական ընկալում ու 

հաղորդակցություն» կարողունակությունը, ինչը նշանակում է, որ անհատները 

տեղյակ են և կարող են համապատասխան խոսքային և ոչ խոսքային 

հաղորդակցության համագումաները գործածել որոշակի իրավիճակում իրենց 

անհրաժեշտ լեզուներում կամ լեզվական վարիացիաներում։ 

ԺՄԿ մոդելը կարող է կրթական ծրագրի վրա ազդել որոշումների կայացման 

տարբեր մակարդակներում. դրանք են՝ համակարգային մակարդակ, հաստատության 

մակարդակ, դասապրոցեսում՝ առարկայի մակարդակ, և սովորողի մակարդակ։ 

Որպես «ուսումնառության պլան» կրթական ծրագիրն ունի կոնկրետ 

առանձնահատկություններ և դրսևորումներ յուրաքանչյուր մակարդակում։ 

Համակարգային մակարդակում կրթական չափորոշիչը սահմանվում է լիազոր 

մարմնի կողմից, որով ամրագրվում է, թե ինչ պետք է սովորել կրթության 

յուրաքանչյուր մակարդակում։ Հաստատությունների մակարդակում պարտադիր 

կրթական ծրագիրը մշակվում է ուսուցիչների և առաջնորդ մանկավարժների կողմից, 

ովքեր հարմարեցնում են այն դպրոցական համատեքստին և կրթության կարիքներին։ 

Առարկայի կամ դասարանի մակարդակում պարտադիր կրթական չափորոշիչն ու 

հանրակրթական ծրագիրը մշակվում և կիրառվում են դասապլաններում և 

ուսումնամեթոդական նյութերում։ Ուսուցիչները, որոշ դեպքերում՝ նաև 

սովորողները, այնուհետ մեկնաբանում են պարտադիր կրթական չափորոշիչն ու 

հանրակրթական ծրագիրը՝ կիրառելով այն գործնականում։ 

Եվ վերջիվերջո, սովորողների մակարդակում, վերջիններս փորձառություն են 

քաղում ուսուցչի կազմած դասապլանից և ձևավորում ու զարգացնում են իրենց 

կարողունակությունները։  

Գլուխ Երկրորդ: 

Ժողովրդավարական մշակույթի ձևավորումը կրթական ծրագրի 

կառուցվածքի հիմքում 

Կրթական ծրագիրը/ուսումնական պլանը ավանդաբար ընկալվել և կազմվել է 

որպես գիտելիքահեն ծրագիր։ Այս մոտեցմամբ կարևորվում է փաստական և 

հայեցակարգային գիտելիքը (հռչակագրային գիտելիքը), օր.՝ մեթոդների 

իմացությունը, մետաճանաչողությունը և վերաբերմունքային գիտելիքը։ Այստեղ 

առանցքային տարրը կոնկրետ ուսումնական պլանի նպատակներից ելնելով 

համապատասխան գիտելիքի ընտրությունն ու դասակարգումն է։ Նպատակների վրա 

հիմնված կրթական ծրագրի/ուսումնական պլանի համաձայն՝ ուսուցման 

նպատակները, որոնք սահմանվում են որպես սովորողներից ակնկալվող վարքագիծ, 

պայմանավորում և ուղղորդում են առարկայական ծրագրի ընտրությունն ու 

բովանդակությունը։ Կրթական ծրագիրը/ուսումնական պլանն, այնուհետ, 

ձևակերպվում է մտադրությունների տեսքով առ այն, թե սովորողներն ինչ պետք է 

սովորեն սահմանված նպատակներին հասնելու համար։ Այս մոտեցման ավելի վաղ 

տարբերակում նպատակները ձևակերպվում են հետևյալ կերպ՝ ինչ պետք է 

ուսուցանվի. քիմիա առարկայի պարագայում, օրինակ՝ դա գիտելիքն է կամ փորձեր 

կատարելու հմտությունները։ Ավելի ուշ այս մոտեցումը փոխվեց՝ կենտրոնանալով 

ուսումնառության վրա, որտեղ նպատակները ձևակերպվում են հաշվի առնելով այն 

վարքագծերը, որ սովորողները պետք է դրսևորեն։ Այս ձևակերպումն, այնուհետ, 

կարող է փոփոխվել՝ հստակ հղում կատարելով այն «կարողունակություններին», որ 

սովորողները պետք է յուրացնեն, օրինակ՝ «սեփական հիպոթեզը հիմնավորելու 

նպատակով քիմիական փորձեր ծրագրելու և կատարելու» կարողունակությունը։ 

Կարողունակությունների (կոմպետենցիաներ) վրա հիմնված կրթական 

ծրագիրն, այսպիսով, նպատակների վրա հիմնված կրթական ծրագրի զարգացման 

դրսևորումն է։ Այստեղ կրթական ծրագրի/ուսումնական պլանի կենտրոնում դրված է 

ուսումնառությունն ու սովորողը՝ գիտակարգային կամ կոնկրետ առարկայական 

կարողունակությունների և/կամ միջառարկայական կարողունակությունների 

կիրառմամբ։ Կրթական ծրագիրն ուսումնառության պլան է, որը որպես կանոն 

ձևակերպված է հետևյալ կերպ՝ «ինչ են կարողանում անել» սովորողներն ուսման 

ավարտին՝ տվյալ առարկայական կարողունակությունների կամ մի քանի 

առարկաների կամ բոլոր առարկայական խմբերի կարողունակությունների մասով։ 

Կարողունակությունների դիտարկումը՝ «ինչ է կարողանում անել սովորողը» 

տեսանկյունից, թույլ է տալիս կիրառել մի մոտեցում, որի առանցքը սովորողների 

արդյունքներն են և, այսպիսով, այն, ինչը կարող են դիտարկվել գնահատողների 

կողմից։ Այս մոտեցման մեջ կարողունակությունները (արժեքներ, վերաբերմունքներ, 

հմտություններ և գիտելիք ու քննադատական ընկալում) համարվում են 

փոխկապակցված։ Կոմպետենտ գործելու համար անձը գործի է դնում տվյալ 

իրավիճակին համապատասխան արժեքներ, վերաբերմունք, հմտություններ և 

գիտելիք ու քննադատական ընկալում, օրինակ՝ որևէ երևույթ մեկնաբանելու, որևէ 

հիմնախնդիր վերլուծելու և լուծելու կամ այլընտրանքային լուծումներ առաջարկելու 

նպատակով։ ԺՄԿ մոդելն ընկալվում է կարողունակությունների վրա հիմնված 

կրթական ծրագրի մոտեցման շրջանակներում, սակայն գործնականում այս 

մոտեցումներից և ոչ մեկը գոյություն չունի բացառիկ/անհատական կամ «մաքուր» 

վիճակում։ Իրականությունն այն է, որ այս կրթակարգային մոտեցումները հաճախ 

մեկտեղված են, և հետևաբար կարևոր է նկատել, որ ԺՄԿ մոդելը հնարավոր է 

գործածել կրթակարգային բոլոր մոտեցումների պարագայում։ Գիտելիքահեն 

կրթական ծրագրի պարագայում կրթական ծրագրի/ չափորոշիչների հեղինակները 

կարող են շեշտադրել, օրինակ՝ գիտելիքը հասկանալու կարևորությունը։ Այս 

դեպքում ուսուցիչներն իրենց հերթին շեշտադրում են արժեքների իմացությունը 

(հռչակագրային գիտելիք) և աշակերտներին սովորեցնում են վերլուծել և մտազննել 

արժեքները, իրենք նպատակ չեն հետապնդում համոզելու սովորողներին՝ ընդունել 

ու ցուցադրել կոնկրետ արժեքների մասով կարողունակություն։ Արժեքների քննական 

ընկալումը ուսուցիչներին կամ սովորողներին չի պարտավորեցնում որոշակի 

արժեքների որդեգրում կամ մերժում: 

Կրթական ծրագրի կառուցվածքը  

Կրթական ծրագիրն ուսումնական պլան է, որը կարելի է կազմակերպել ըստ 

առարկաների կամ առարկայախմբերի, ըստ ուսումնական բնագավառի, 

փոխհատվող թեմաների կամ նախագծերի, որոնցից յուրաքանչյուրի միջոցով 

յուրացվում են կարողունակությունները, այդ թվում՝ ԺՄԿ մոդելում 

նկարագրվածները։ Այս ցուցակում ներկայացված են միայն կրթական ծրագրի/ 

ուսումնական պլանի կազմակերպման հիմնական եղանակները։ 

► Առարկաներ կամ առարկայախմբեր (գիտակարգեր). Կրթական ծրագիրը 

կարելի է կազմել ավանդական առարկաների համար, օրինակ՝ մաթեմատիկա, 

լեզուներ, ֆիզիկա, պատմություն, փիլիսոփայություն և այլն, և բոլոր առարկաներն էլ 

կարող են առնչություն ունենալ ԺՄԿ-ի հետ։ Օրինակ՝ մաթեմատիկական 

հմտությունները՝ հաշվարկներ կատարել, օրինաչափությունները նկատել, 

տրամաբանված հիմնավորումներ կատարելը կամ հաշվողական գործիքներ 

օգտագործելը, առնչվում են ԺՄԿ-ին, քանի որ դրանք պահանջում են, որ 

սովորողները քննական մտածողություն դրսևորեն և հաղորդեն սեփական մտքերը։ ► 

Ուսումնական բնագավառներ. Ուսումնական բնագավառները հայեցակարգային 

տիրույթներ են, որոնք տարանջատված են ոչ թե ըստ 

առարկայական/գիտակարգային խմբերի, այլ ուսումնառության տեսանկյունից։ 

Ուսումնառությունն այս պարագայում պայմանավորված է այն հարցով, թե ինչ է 

անհրաժեշտ յուրացնել որոշակի փորձառության համար, օրինակ՝ տեսողական 

ընկալում, պլաստիկ թափոնների վերաբերյալ ուսուցում, բնագիտական, 

հասարակագիտական ուղղություներ կամ կարողունակությունների կոնկրետ խումբ 

կամ հմտություններ, օրինակ՝ կյանքի հմտություններ։  

Միջառարկայական թեմաներ և կարողունակություններ. Միջառարկայական 

թեմաները կարելի է ընկալել երևույթի կամ խնդրի տեսանկյունից, օրինակ՝ 

«կրթություն՝ հանուն ժողովրդավարության», «բնապահպանական կամ էկոլոգիական 

կրթություն» և «խաղաղության ուսուցանում»։ Երևույթների վրա հիմնված կամ խնդրի 

վրա հիմնված ուսումնառության պարագայում ուսուցումն ու ուսումնառությունը 

դիտվում է որպես մեկ ամբողջություն՝ ելնելով իրական աշխարհի երևույթներից և 

խնդիրներից։ Ելակետը սովորողին հետաքրքրող հարցեր տալն ու խնդիրներ 

առաջադրելն է։ Այնուհետ, կրթական ծրագիրը կազմվում է այսօրինակ երևույթների 

կամ հարցերի հիման վրա, օրինակ՝ «միգրացիա» կամ «ջրի և պարենի 

մատակարարում», և տարբեր առարկաները ինտեգրվում են տվյալ հարցերի շուրջ։ 

Այս տեսակի կրթական ծրագրերի համար ամենանպատակահարմար 

մանկավարժական մոտեցումներ են, օրինակ՝ հարցման վրա հիմնված 

ուսումնառությունը, հիմնախնդրային ուսումնառությունը, նախագծային 

ուսումնառությունը և թղթապանակների ստեղծումը։ Կրթական 

ծրագրերը/ուսումնական պլանները կարելի է կազմակերպել նաև միջառարկայական 

կարողունակությունների հիման, օրինակ՝ ժողովրդավարական 

կարողունակություններ, հաղորդակցության կարողունակություններ, ուսանել 

սովորելու կարողունակություններ։ Կրթական ծրագրերում/ուսումնական 

ծրագրերում միջառարկայական կարողունակությունները դասավանդվում են բոլոր 

առարկաներով կամ ուսումնական բնագավառներում և, հետևաբար, բոլոր 

ուսուցիչների կողմից։ «Հիմնական կարողունակություններն» ակնկալվում է 

զարգացնել որպես կրթական ծրագրերում միջառարկայական 

կարողունակություններ, և այս պարագայում ակնկալվում է, որ կրթական ծրագիրը 

կհատվի առարկաների հետ և կլինի կրթության բովանդակությունը դիտարկելու 

միջգիտակարգային եղանակ: 

Կրթական ծրագրի յուրաքանչյուր տեսակ որոշակի հայեցակարգային տիրույթ 

ու սովորելու ժամանակ է նախատեսում՝ այն, ինչը նպատակահարմար է համարվում 

կրթության որոշակի մակարդակում։ Կառավարությունները և/կամ պետական 

մարմինները որոշում են, թե այս կրթական ծրագրերի տեսակներից ո՛րը կամ ո՛ր 

համադրությունն է համարվում լավագույնը՝ կրթությունը համակարգելու և 

կազմակերպելու տեսանկյունից։ Այստեղից բխում է այն, թե իրենք ինչն են համարում 

ուսումնառության բնույթ, նաև՝ թե ինչը պետք է յուրացվի և որ մոտեցումը կամ 

մոտեցումների համադրությունն է այդ նպատակի համար ամենահարիրը։ 

ԺՄԿ-ն զարգացնելու նպատակով կան կրթական ծրագրերի փաստաթղթային 

պլանավորման և ուսումնական փորձառության ապահովման մի շարք սկզբունքներ։ 

Դրանք են՝  

► Համապատասխանություն/արդիականություն. կրթակարգի հեղինակները, 

այսինքն՝ կրթական չափորոշիչներ, ծրագրեր, ուսումնական պլաններ, 

առարկայական ծրագրեր կազմողները պատասխանատու են ոչ միայն 

ուսումնառության և կոնկրետ առարկայական կարողունակությունների ձևավորման, 

այլ նաև՝ ԺՄԿ-ի յուրացման և զարգացման համար։ Սա, օրինակ, նշանակում է, որ 

այնդեպքերում, երբ ուսուցիչներն են կազմում ուսումնական պլանը, նրանք կրթական 

ծրագրից (առարկայական ծրագրից) ընտրում են այն, ինչն իրենք նպատակահարմար 

են համարում իրենց աշակերտների համար։ Նրանք նաև կարող են օգտվել ԺՄԿ 

շրջանակից՝ համապատասխան ԺՄԿ կարողունակություններն ընտրելու, դրանք 

առարկայական կարողունակությունների հետ համադրելու և այս կերպ ԺՄԿ և 

կոնկրետ առարկայական կարողունակությունների համախմբեր ձևավորելու 

նպատակով։  

► Խուսափել կրթական ծրագիրը ծանրաբեռնելուց. Կրթական ծրագրի 

կազմման/նախագծման հիմնական հիմնախնդիրներից մեկը նոր կրթական ծրագրի 

բաղադրիչներն ընտրելն ու դրանք առկա ծրագրի նպատակներին ու 

բովանդակությանն ավելացնելն է։ Այս իմաստով, առանձին առարկայական 

ծրագրերը փոխելու կամ հարստացնելու նպատակով ԺՄԿ-ն կիրառելիս առկա է 

կրթական ծրագիրը ԺՄԿ-ով ծանրաբեռնելու վտանգ։ Սակայն այստեղ խոսքը ոչ թե 

ծրագիրն ավելի ծանրաբեռնելու, այլ հատկացված ժամանակի համար իրատեսական 

ծրագիր կազմելու մասին է։ Ինչ էլ որ ընտրվի ԺՄԿ-ից, այն պետք է լինի արդիական և 

առնչություն ունենա նախատեսվող համանպատակներին։ Շատ կարևոր է ընտրված 

բաղադրիչների քանակի ճիշտ հավասարակշռումը, քանի որ ԺՄԿ-ն զարգացնելու 

համար սովորողներին ժամանակ ու հնարավորություններ են պետք։  

► Կապակցվածություն և թափանցիկություն. Այստեղ կապակցվածությունն 

ընկալվում է որպես նպատակների, կրթակարգային մոտեցման ու կրթական ծրագրի 

ընտրված բաղադրչների հարաբերության տեսանկյունից։ ԺՄԿ-ի մոդելից ընտրված 

մասերը պետք է շաղկապված լինեն տվյալ առարկայական հմտություններին ու 

գիտելիքին, և պետք է հրապարակել, թե առարկայական կարողունակություններն ու 

ԺՄԿ մոդելից վերցված կարողունակություններն ինչպես են իրար հետ կապակցվում։ 

Այնուհետ, ընտրված կարողունակությունների այս համախմբերը շաղկապված ու 

թափանցիկ կերպով հարաբերվում/փոխկապակցվում են կրթական ծրագրի 

համընդհանուր նպատակներին։ Կարևոր է բացատրել առարկաների համախումբը և 

ԺՄԿ կարողունակություններն ու դրանց միջոցով ձեռք բերվելիք նպատակները՝ 

ուսուցիչների և սովորողների դժկամությունը նվազեցնելու կամ թյուրընկալումներից 

խուսափելու նպատակով։  

► Ուղղահայաց և հորիզոնական կապ. կրթական ծրագիրը մշակելիս շատ 

կարևոր է կրթական ծրագրի ընտրված բաղադրիչների ուղղահայաց և հորիզոնական 

կապը։ Հորիզոնական կապը երաշխավորում է կրթական ծրագրի մի հատվածում 

ներառված՝ ԺՄԿ մոդելի կարողունակություններին վերաբերող ուսումնական 

աշխատանքների կապակցվածությունը կրթական ծրագրի մեկ այլ հատվածում 

ներառված ուսումնական աշխատանքներին, երբ դրանք կատարվում են տվյալ 

ժամանակահատվածում։ Ուղղահայաց կապը երաշխավորում է 

կարողունակությունների ձևավորումն ու կատարելագործումը ժամանակի 

ընթացքում։ 

► ԺՄ կարողունակությունների պրոգրեսիան. կրթության տարբեր 

մակարդակներում ակնկալվող կարողունակությունների պրոգրեսիան (օր.՝ հղկում 

կամ բարելավում) և/կամ կատարելագործումն ապահովելու նպատակով կրթական 

ծրագրերի հեղինակները կարող են որոշել, թե որ կարողունակություններն են ավելի 

նպատակահարմար երիտասարդ և որոնք՝ ավելի տարիքով ուսումնառուների 

համար։ Ժողովրդավարական մշակույթի այս կարողունակություններն այնուհետ 

կարելի է կազմակերպել պարուրաձև կրթական ծրագրի ձևաչափով, որտեղ նորից են 

անցնում նույն կարողունակությունները և ավելացվում են նորերը։ Ուսումնառուն 

այնուհետ իր կյանքի ընթացքում կարող է է՛լ ավելի զարգացնել բոլոր 

կարողունակությունները։ Այդ պատճառով կարևոր է, որ ուսումնառուներն իմանան, 

թե ինչպես է պետք հասկանալ ԺՄԿ-ն, ինչպես ձևավորել սեփական ինքնությունը և 

զբաղվել ցկյանս ուսումնառությամբ։  

► Լեզվական և երկխոսության տիրույթ. կրթական ծրագիրը մշակելիս 

անհրաժեշտ է ճշգրիտ բառապաշար գործածել՝ նախատեսվածն արտահայտելու և 

ընթերցողների կողմից մեկնաբանությունը դյուրացնելու և թյուրընկալումներից 

խուսափելու համար։ Կրթական ծրագրերի տեքստը ներկայացնելու ու գրելու համար 

մասնակցային ընթացակարգեր են պահանջվում։ Մասնակից բոլոր կողմերը՝ 

հատկապես կրթական ծրագրի թիրախ հանդիսացողները, պետք է ձայն ունենան և 

նույնիսկ մասնակցեն դրա բովանդակության վերաբերյալ որոշումների կայացմանը։ 

Կրթական ծրագրի կազմման գործընթացին մասնակցությունը պահանջում է ողջ 

գործընթացում մասնակիցների փոխհամաձայնություն՝ տվյալ տեքստում ներառված 

յուրաքանչյուր բառի և հասկացության նշանակության վերաբերյալ։ Ուսումնական 

հաստատությունները պետք է հետևեն, որ իրենց կազմակերպական կառուցվածքն ու 

ընթացակարգերն ընձեռեն մասնակցային գործընթացի հնարավորություն՝ 

շեշտադրելով թափանցիկությունն ու կապակցվածությունը, եթե իրենք իսկապես 

ժողովրդավարական մշակույթ են նախատեսում կրթական ծրագրերի 

պատրաստման գործընթացում։  

► ԺՄԿ-ի համատեքստայնացում. ժողովրդավարական մշակույթին 

անհրաժեշտ կարողունակությունները հարկ է մեկնաբանել հաշվի առնելով ազգային, 

մշակութային և ինստիտուցիոնալ իրավիճակները՝ շեշտադրելով իրական աշխարհի 

հիմնախնդիրների և խնդիրների լուծումը։ Իրական խնդիրները տեղական 

համատեքստերում դրսևորվում են տարբեր եղանակներով ու ձևերով և կոնկրետ 

պատմական արմատներ, բացատրություններ ու պատճառներ են ունենում։ Դրանց մի 

մասը, օրինակ՝ ծայրահեղ բռնությունը կամ ահաբեկում (բուլիինգ) կարելի է գտնել 

տարբեր համատեքստերում։ Բայցևայնպես, բոլոր դեպքերում ժողովրդավարական և 

մարդու իրավունքների հիմնարար արժեքները կարելի է զետեղել ԺՄԿ-ում և 

հարստացնել այն՝ օգնելով լուծել տեղական նշանակության իրական խնդիրներ։ 

Շրջանակն, այսպիսով, կարելի է տեղայնացնել և օգտագործել տեղական 

իրավիճակներում ու հարմարեցնել դրանց։  

►Կարողունակությունների կողմնորոշիչ շրջանակ՝ ժողովրդավարական 

մշակույթի համար – 

 ► Ապահով միջավայրեր ԺՄԿ-ն սովորելու համար։ ԺՄԿ-ն մի շարք կողմեր 

ունի, որոնք զգայուն և հակասական են, և կրթական ծրագրերի մշակման 

աշխատանքներում հարկ է քննարկման և բանավեճի համար ապահով միջավայր 

նախատեսել, ինչպես նաև այդ միջավայրն անհրաժեշտ է հնարավոր կոնֆլիկտները 

կամ տարաձայնությունները խաղաղ եղանակով հանգուցալուծելու համար: 

Եզրակացություն 

Ամփոփելով աշխատանքում տեղ գտած դրույթներն ու կարծիքները` 

կատարվել է հետևյալ եզրակացությունները. 

Դպրոցում ներմուծել իրավունքները հարգելու էթոսը, որտեղ մարդու 

իրավունքների և պարտականությունների սկզբունքների վրա հիմնված 

քաղաքականությունն ու գործելակերպն են դրված դպրոցի գործունեության և 

ուսուցման ու ուսումնառության մոտեցումների հիմքում և կիրառվում են 

դպրոցական բոլոր փոխհարաբերություններում, ներառյալ՝ սովորողները, 

ուսուցիչները, ծնողները և ղեկավարները ու ավելի լայն առումով՝ տեղի և ընդհանուր 

հանրությունը: 

 ► Սովորողներից պահանջել, որպես իրենց կրթության ֆորմալ մաս, 

համայնքներում նախաձեռնել և պլանավորել համայնքային ծառայության միջոցով 

ուսումնառության ծրագրեր կամ գործողությունների նախագծեր: Նման նախագծերը 

սովորողներից պահանջում են մասնակցել իրենց համայնքներին նպաստող 

գործողություններին, իսկ գործողություններն իրենց հերթին հիմնված են 

դասարանում յուրացրած նյութի վրա. ապա սովորողներից պահանջվում է 

հետահայաց վերլուծել իրենց համայնքներում ծառայության փորձը` իրենց 

ակադեմիական ուսումնառությունը զարգացնելու նպատակով, զարգացնել 

առարկայական բովանդակության իմացությունը և բարձրացնել իրենց անձնական 

արժեքների ու քաղաքացիական պատասխանատվության զգացումը:  

► Հնարավորություն ընձեռել սովորողներին՝ մասնակցելու պաշտոնական 

որոշումների կայացմանը ինչպես դպրոցում, այնպես էլ տեղական համայնքում, 

օրինակ՝ աշակերտական խորհուրդների միջոցով, աշխատանքային և 

քաղաքականություն մշակող խմբերում ներկայացվածության և այլ եղանակներով: 

